
Perchè, scibben che un stato ô foise quello,

Ne-ô quæ no staivan senza erubescenza

Fra noî e donne dedicæ a-ô bordello;

Pù ghe metteiva a stessa so decenza

Tutta ingenua e abituale, comme un vello,

E un tâ prestigio allôa, che a so presenza

Ean frenæ di ciù discoli Europei

I atti, i sguardi e fin i dexidei.

In lô façeiva quella vista ô stesso

Effetto, che fa in t'ûña galleria

A vista de figûe do vago sesso,

Concetti da geniale fantaxia

Greca o italiaña, espressi in marmo o in gesso

Con sveltezza, veitæ, grazia e maestria;

Che in quelle statue nûe solo ammiræ

E forme belle e ben proporzionæ!

Nè veddeîvi là indigeni o in bûttega

Confinæ, o mette ô sæximo a-ô lambicco

In t'un scagno inciödæ in sce uña carega,

O portâ peisi comme un mû o un boricco,

O suâ tutta a giornâ e a seiaña intrega

Pe vantaggio e pe comodo do ricco,

Comme in Europa fan pe vive i popoli

De ciù superbe e floride metropoli.

Nè veddeivi co-a testa e i êuggi bassi

Ommi, costreiti dä necescitæ,

Disposti sempre a-i ordini e a-i strapassi

E a-i capriççi d'atri ommi ch'en so fræ,

Nè ommi vegi ëse scciavi de ragassi,

Che devan venerâli comme poæ,

Nè uña femina a un'atra chi è so sêu

Domandâ comme, quanto e quando a vêu.

